
Die konferensie Afrikaans in die Noord-Kaap wat vanaf 2-3 November 2017 op 
die kampus van die Sol Plaatje Universiteit in Kimberley gehou is, was in vele 
opsigte ’n historiese mylpaal. Met die hernude fokus op die diversiteit van die 
Afrikaanse taalgemeenskap en haar vele tongvalle en die baanbrekerswerk ten 
opsigte van Kaaps – die werk van Achmat Davids en die boek Kaaps in fokus onder 
redakteurskap van Frank Hendricks en Charlyn Dyers – het die organiseerders 
die behoefte gevoel om Afrikaans in die Noord-Kaap opnuut onder die soeklig 
te plaas en dit ter plaatse te doen. Gedagtig daaraan dat voorstudies reeds deur 
toonaangewende taalkundiges gedoen is, en die groeiende korpus Noord-Kaapse 
streeksliteratuur, wou ons met nuwe oë na die streek en sy tale kyk, daarom die 
subtitel van die konferensie: Nuwe Perspektiewe op taal, literatuur en kultuur. 
Die referate wat opgeneem is in dié spesiale uitgawe van Tydskrif vir Nederlands en 
Afrikaans getuig daarvan.

Die geleentheid is ook aangebied as ’n viering van die akademiese loopbaan van 
prof. Frank Hendricks wat aan die einde van daardie jaar sou aftree. Hendricks se 
beskrywing van Oranjerivierafrikaans en die neerslag daarvan in die werk van Elias 
P. Nel dien as baken vir verdere studies. Die konferensie was ook een van die laaste 
geleenthede waar die gevierde taalkundige prof. Christo van Rensburg opgetree 
het en sy lesing oor die Khoi-invloede op Afrikaans was die vonk vir intensiewe 
gesprekvoering. So ook was dit die laaste taalkonferensie waarby die Sol Plaatje-
dosent in Afrikaans en een van die organiseerders belas met mediaskakeling, wyle 
dr. Lionel Snyders, betrokke was. Die fokus op variëteitstudies is indringend 
verryk deur nog ’n emeritus, prof. Jacques van Keymeulen van die Universiteit 
van Gent, wat sy hoogaanskrewe kundigheid op die terrein van die Wes-Vlaamse 
dialekte kom deel het. Ons was besonder verheug deur die goeie bywoning vanuit 
akademiese kringe, die breë publiek en organisasies werksaam op die Afrikaanse 
terrein, waaronder die ATKV, Afrikaanse Taalraad en die Afrikaanse Taalmuseum.

Dat die konferensie op die kampus van die nuutgestigte SPU gehou is en boonop 
die eerste vakwetenskaplike byeenkoms aldaar was, is sosiaal-histories van belang. 
As ’n inisiatief van die Universiteit van Wes-Kaapland en Sol Plaatje Universiteit 
wou ons ander stemme laat hoor in die diskoers in en oor Afrikaans.

Ons bedank graag die volgende instellings vir hul ondersteuning om die 
konferensie te laat plaasvind: die Noord-Kaapse provinsiale departement van 
Sport, Kuns en Kultuur, Dagbreek Trust, Hendrik Muller-fonds, National Institute 
for the Humanities and Social Sciences, SPU en UWK.

